
MINUTI

Il-Minuti tal-Laqgħa Nru 6 li saret fit-30 ta’ Novembru 2022 kienu konfermati.

DISKUSSJONI MAL-MALTA CHAMBER OF COMMERCE DWAR L-IMPATT TAD-DEĊIŻJONIJIET TAL-UNJONI EWROPEA FUQ IN-NEGOZJI MALTIN

IĊ-CHAIRPERSON (L-Onor. Glenn Bedingfield):  Għal din id-diskussjoni għandna magħna lil Dr Marthese Portelli, lis-Sinjura Norma Aquilina, lis-Sur Chris Vassallo Cesareo, lis-Sinjura Marisa Xuereb u lis-Sinjura Liz Barbaro Sant mill-Malta Chamber of Commerce. Bħala Kumitat dejjem disposti li niltaqgħu mal-korpi kostitwiti, u naħseb li l-għaqda li intom tirrappreżentaw hija waħda mill-aktar għaqdiet importanti għal pajjiżna. Ovvjament dan għaliex qiegħda tiġbor dawk in-nies li jġibu l-investiment lejn Malta u li jħaddmu lin-nies, li tant huma bżonnjużi għas-soċjetà Maltija. U allura li jkollna dan l-iskambju ta’ ideat u li jkollna diskussjoni kontinwa magħkom għalina huwa ta’ vantaġġ. Issa se nħalli f’idejkom. 

IS-SINJURA MARISA XUEREB (President tal-Malta Chamber of Commerce): Sur President, grazzi talli lqajtu l-istedina tagħna. Bħala Kamra tal-Kummerċ, parti kbira mix-xogħol tagħna llum huwa marbut ma’ dak li jkun qed jiġri barra minn pajjiżna biex naraw kif se jimpatta l-operat tan-negozji tagħna. U nistgħu ngħidu li dan jinqasam fuq tliet binarji; l-ewwel nett fejn tidħol l-Unjoni Ewropea, bħalma tafu r-rata li biha d-direttivi qed jiġu żviluppati hija waħda mgħaġġla ħafna, u hemm bżonn li bħala pajjiż u bħala komunità ta’ negozju nkunu ħafna aktar informati fuq dak li jkun qiegħed jiġri fuq livell ta’ żvilupp ta’ policy biex inkunu nistgħu naraw li l-interessi ta’ Malta jkunu qegħdin jiġu mħarsa, anke fuq livell li n-negozji tagħna jibqgħu kompetittivi għax is-sitwazzjoni ta’ Malta hija waħda partikolari ħafna, u ċerti industriji huma partikularment esposti għall-implikazzjonijiet tad-direttivi li qed jinħmew bħalissa. 

It-tieni binarju huwa fejn jidħlu pajjiżi terzi, fejn ħafna mill-kumpaniji tagħna qegħdin ifittxu li jkabbru n-negozju tagħhom barra mill-pajjiż għax illum l-ekonomija tagħna laħqet dak il-punt ta’ maturazzjoni li allura wieħed qiegħed ifittex li jinternazzjonalizza n-negozju tiegħu. U hemm ħafna interess fuq pajjiżi terzi. Dan il-Kumitat jieħu ħsieb dan l-aspett ta’ pajjiżi terzi, u allura anke l-aspett tat-trade, li f’din il-leġislatura huwa parti mill-affarijiet barranin. It-tielet binarju huwa l-importanza li nħarsu lejn id-diplomazija mill-punto di vista kummerċjali, fejn bħala Kamra tal-Kummerċ għandna wkoll PPP mal-Gvern tramite l-Ministeru tal-Affarijiet Barranin f’dak li għandu x’jaqsam mal-promozzjoni tan-negozju u l-kummerċ, dik li ngħidulha t-Trade Malta. Is-Sinjura Liz Barbaro Sant hija ċ-Chair tiegħu.

Naħseb li dawn huma tliet elementi li tajjeb li nkunu informati x’qed jiġri dwarhom, anke fuq livell parlamentari, ħalli nkunu nistgħu nikkontribwixxu lejn dan il-Kumitat ċerta feedback li naħseb jaf ikun utli għalikom biex il-pożizzjonijiet li tieħdu bħala Parlament, partikularment fejn jidħol il-feedback li jkun mitlub min-naħa tal-Unjoni Ewropea, fl-istadju li l-liġijiet ikunu qed jiġu mfassla, ikun wieħed li jirrifletti l-ħteġijiet u l-concerns tan-negozji Maltin.

IĊ-CHAIRPERSON: Min-naħa tal-Membri ta’ dan il-Kumitat hawn preżenti l-Onor. Bernice Bonello, l-Onor. Amanda Spiteri Grech u l-Onor. Mario de Marco. Magħna wkoll hawn ir-Research Analyst Emma Terribile, li aktar qabel kienet qiegħda tispjegalkom il-proċess ta’ x’jiġri meta tasal proposta leġislattiva hawnhekk. U naħseb li dak li rridu niddiskutu magħkom huwa l-mod ta’ kif intom għandkom tagħtu u tressqu l-kummenti tagħkom. Jien nipproponi li wara din il-laqgħa nkomplu niddiskutu ftit in camera mod u manjiera ta’ kif din tista’ issir. Tajjeb li wieħed jirrimarka wkoll li l-proposti leġislattivi huma kollha pubbliċi, jiġifieri bħala Chamber intom għandu jkollkom aċċess għal dawk il-proposti leġislattivi. U bla dubju kif għedna aħna dejjem disposti li nilqgħu l-kummenti tagħkom li bla dubju jkunu kummenti aħjar minn kull diskorsi li nistgħu nagħmlu aħna għaliex intom dawn l-affarijiet tkunu qegħdin tgħixuhom kuljum flimkien mal-membri tagħkom. Mela jekk m’hawnx aktar kummenti mmorru mill-ewwel in camera ħalli nkomplu din id-diskussjoni. Grazzi.

Fil-5.33 p.m. il‑Kumitat aġġorna għal data li kellha tiġi kkomunikata aktar tard.

